
IL «PANTHEON» DAI CJARGNEI ILUMINÂTS CONTÂTS TUN LIBRI
DE PROVINCIE DI UDIN. DÎS PERSONAÇS DUCJ DI SCUVIERZI

Il Loden al fevele cjargnel
Di Liussûl i fradis Cristoforo e Giovanni Moro si spostarin dongje
di Klagenfurt, li che, tal 1869, a tacarin la produzion
di une cualitât particolâr di tiessût doprade par cusî adun il Loden

Ai 7 al jeve aes 5.55

Cjargne di une volte/38
Une vore viele
Di sigûr cheste fotografie e à une atrazion par ducj,
sedi pal ritrat verementri artistic, che Gjino al à savût
fermâ, ma soredut pe sensazion di puaretât de vecje.
Une muse viele, cun dutis chês grispis che a fasin capî
la vite di lavôr e di fadiis e di stents che chê femine e
à passât in dute la sô vite. Ancje chel che e sta fasint
e dimostre la sô vite grame cuntun un vecjo masanin
dal cafè – si clame dal cafè, ma nol à mai viodût il ca-
fè –, che al masanave dome vuardi, che prime al vi-
gnive brustulît sul fûc cuntun imprest fat a pueste, il
brustulin, viodût che il vuardi al vignive coltivât tai
cjamps di cjase, duncje a part la spese des semencis e
dal lavôr, nol costave masse. In chei agns la miserie e
faseve uçâ l’inzen, duncje si cirive simpri di fâ cun
chel che si cjatave in cjase o tai cjamps o tal ort, cussì
nol ocoreve tocjâ il tacuin. E sarès une strade che an-
cje in zornade di vuê e podarès jessi juste par lâ inde-
nant in cheste ete di crisi che o vin. (Bepi Agostinis; fo-
tos di Gino Del Fabbro)

C
E ÀNO IN COMUN i fradis Cristoforo e Gio-
vanni Moro, Jacopo Nicolò Craighero? A
nassin ducj e trê tal plui piçul comun dal
Friûl: Liussûl. Apollo Prometeo Candoni
e Fabio Sticotti invezit a rivin dal prin co-
mun de Cjargne: Damâr. Destins incro-
sâts e personaçs ai limits de liende. Dal
sigûr a àn dât lustri ae lôr tiere. Un libri,
editât de Provincie di Udin su ideazion
dal disegnadôr e grafic Sandri Di Suald,
al tire dongje chei plui curiôs e chei che a
stan ben sot chel titul scrit in grant in cu-
viertine: «Grande Cjargne», viaç trasver-
sâl jenfri diviers setôrs, de mode ae cusi-
ne, dal cine al teatri, par scuvierzi, cemût
che si lei tal sot titul, «trop che a ‘nd è di
cjargnel ator pal mont». Libri tant che un
cuadernon: nol è un câs che al sedi stât
distribuît ai arlêfs de scuelis di mont.

Dentri, o cjatìn vicendis che in cualchi
câs a son za cetant pandudis e cognossu-
dis. Juste par fâ cualchi non, cetancj a
san za des impresis di Jacopo Linussio, ti-
tolâr tal Sietcent de plui grande manifa-
ture tessile d’Europe, di Dante Spinotti,
diretôr de fotografie, dôs nominations ai

Oscar; dal senatôr e gjeolic Michele Gor-
tani e dal Linussio de Lamborghini ski.

Ma tal «Pantheon» dai cjargnei ilumi-
nâts no podevin mancjâ i fradis Cristofo-
ro e Giovanni Moro, che a continuarin la
tradizion de tiessidure. De piçule, ma vi-
varose Liussûl, si spostarin dongje di Kla-
genfurt; tal 1788, a comprarin une badie
dismetude e daspò vê fondade une so-
cietât, tal 1869, e tacà la produzion di une
cualitât particolâr, cetant preseade, di
tiessût che e sarà doprade par cusî adun
il «Loden», vistît di lane tratade par rindi-
le impermeabile ae aghe. Un sucès che al
è ancjemò in dî di vuê, ancje se la storie
no ur à dât il merit dovût. 

Ce dî, po dopo, di Jacopo Nicolò Crai-
ghero? Par scuvierzi alc di plui, bastarès
visitâ Cjastiel Valdajer, simpri sore Lius-
sûl. Al fo lui a sistemâlu, tal 1839, dantji
un stîl neogotic todesc, daspò jessi de-
ventât nobil, siôr e famôs. Ai prins dal
1800 al fo mandât a Pest e dopo a Vienna
par imparâ l’art dal cumierç e chi al scu-
vierzè il so anim di poete. Tai ambients
borghês de citât, al deventarà amì di

Schubert. E po so colaboradôr, se i do-
mandarà di voltâ tescj par todesc par gja-
vâ fûr dai «Lieder», val a dî cjançons, e se
i musicarà ancje altris dôs composizions.
Jacopo Nicolò al ve ancje cjariis e onorifi-
cencis impuartantis: di ambassadôrs de
Belgjiche a membri de «Societât africa-
ne» di Parîs, a vicepresident de «Societât
universâl pe cressite des arts e de indu-
strie».

Apollo Prometeo Candoni, classe
1911, al jere invezit fii di un fotograf di
Damâr. Vuarp, par vie di un residuât de
Grande Vuere che i jere sclopât in muse.
Intun garâs dongje Parîs, al à une intui-
zion: produsi smuarsets di metal, che a
vignivin doprâts tes industriis che a pro-
dusevin machinis. Po si passarà ai ferâi. E
nas cussì la Seima. Tai agns Sessante, i di-
pendents a son 2300, tal 1975, a son plui
dal dopli. E Candoni al vierç ancje un sta-
biliment a Tumieç.

Di Fabio Sticotti di Damâr (che tal Siet-
cent al rivoluzionà e al puartà in voghe il
Pierrot, la nomenade mascare de come-
die de art e simbul romantic) al nomenât
cogo dal «Roma» di Tumieç, Gianni Co-
setti, in dîs cuadris e ancjetancj perso-
naçs si conte un unic plan naratîf: la
fuarce di volontât. E la voie di no molâ
mai.

